
Puisi

Zaen Kasturi

TELAH KAUBUNUH RAHSIAANGIN

telah kaubunuh rahsia angin
kala hujan mendesah dan badai mendera
-- terkelintar nyali sukmamu rindukan tanah basah
sedang ada angin yang mengirim khabar ke lembah akalmu
ada nafas yang kian lelah helaannya
sedang ada jantung yang kian letih degupannya
sedang ada nadi yang kian gontai denyutannya
-- hanya nyalang matamu
tetap ghairah menikam purnama

(usah dibunuh rahsia angin
meski matahari seakan menghantar isyarat
kau akan terus bak bunga mekar selagi cahaya berpencar)

“jangan bunuh rahsiaku yang tergantung di antara
hela nafasmu,” bisik angin yang mendesar di sela-sela
seliratan urat lehermu

SIAPADI ANTARA SELA RERUMPUTAN?

tak mungkin kusingkirkan kerling matahari yang sendat dengan rindu
di tengah-tengah padang nasibku kerana rumput tetap bagai yang dulu
-- hijau, kemudian kering mengikut musim

“tak perlu kata kesal
kerana kita adalah buah rahsia yang telah kauranggah
dari dahan akalmu,” bisik angin di hujung kening

(siapa di antara sela rerumputan
-- hijau, kemudian kering mengikut musim?)

“tak perlu tanda tanya
kerana kita adalah buku rahsia yang telah lama terbuka
sejak huruf pertama jatuh ke buana,” kata benih kepada tanah
yang menumbuh dan menyuburkannya

BUNGADAN TAMAN

sekalian bunga daripada sekalian taman
-- di mana kembang dan kuncup

di antara hujan yang menukik angin lelah
atau kemarau yang menggigit tanah basah?

aku berdiri di antara hela nafasmu
yang kausangka sekujur bayang-bayang
yang akan ruyup kala lenyap cahaya

(tak perlu berkisah tentang bunga dan taman
jika di tanganmu tersimpan sebilah belati
yang pernah mengimpikan darah
-- lebih daripada bunga)

(di sela-sela bunga
ada suara takdir yang berbicara di atas wujudmu
di lorong-lorong taman
ada guli nasib yang berguling ke hujung jalan fanamu)


